
Wie Kan Peil Hoe Diep Lê Hartseer

1. 
Wie kan peil hoe diep lê hartseer 

in die vaderhart van God,

oor die seer in menselewens, 

oor die trane uitgestort?

Almal soek hul eie voordeel,

daar’s ’n blindheid vir mekaar.

Ons raak doof vir al die swaarkry

soos ons meer en meer vergaar.

Dit is stukkend in ons wêreld, 

dit het donker hier geword.

Kom en skud ons tot ons luister!

Kom en smelt die hardste hart.

Ook vir ons mense, vra ons:

Genade, Heer!
2. 
Daar’s nie eerbied vir u Woord nie.

Daar’s nie agting vir u wil,

en die stem van reg en waarheid

word in hierdie wêreld stil.

Wie sal opstaan teen die wreedheid?

Wie sal hulle troos wat huil?

In ’n tyd van koue hardheid,

wie sal haat vir liefde ruil?

Laat u waarheid ons verhelder

en verlig ons donker pad.

Kom en skud ons tot ons luister!

Kom en smelt die hardste hart.

Ook vir ons mense, vra ons:

Genade, Heer!
3. 
Wie kan peil hoe diep lê liefde

in die vaderhart van God?

Kyk, Hy stuur die Man van smarte

wat sy liefde uit kom stort. 

Hy sien elke een wat swaarkry,

wat die mense eenkant stoot.

Hy kom dra die wrede onreg,

Hy vernietig selfs die dood.

Hy vergewe al die sonde,

Hy vertroos die grootste smart.

Hy kom skud ons deur sy liefde.

Hy kom smelt die hardste hart.

Op grond van Jesus smeek ons:

Genade, Heer!

